
2015 verður uttan iva eitt baldrut ár 
í føroyskum politikki. Tað verður 
tað, tí vit eru í valári – bæði til løg­
tingið og til fólkatingið.

Síðani heimastýrislógin kom í 
gildi í 1948 hava verið 18 løgtingsval. 
Fimm ferðir hevur valið verið í úrtíð, 
fyrstu ferð í 1980, aðru ferð í 1990, tá 
samgongan slitnaði í hálvum gekki. Í 
1994 og í 2011 varð valið eisini skrivað 
út í ótíð, men tó bara nakrar mánaðir 
frá, at regluligt valið átti at verið.

Skal samgongan halda til síðsta 
brískl, so verður valið ikki fyrr enn 
hósdagin 29. oktober.

Fleiri viðurskifti er tó, sum kunnu 
framskundað valið.

Fiskivinnunýskipanin er eitt mál, 
sum longu skal liggja klárt komandi 

mánaðarskifti. Einki er, sum bend­
ir á, at breið semja fæst um tað – og 
greitt er heldur ikki, sum samgongan 
finnur semju. Tað málið kann føra 
til stríð – um ikki samgongan inn­
anhýsis semjist og koyrir nýskipan­
ina ígjøgnum eins og við flatskatti­
num á sinni.

Orrustan um tollmálið hjá Jørgen 
Niclasen verður uttan iva aftur drig­
ið fram, tá málið kemur fyri í Føroya 
Rætti í næsta mánaði. Ilt er at spáa 
um, hvørja niðurstøðu rætturin kem­
ur til, men bara tað, at málið verður 
drigið framaftur kann føra til elju­
stríð innanhýsis í samgonguni.

Onnur orrusta er Skálafjarð­
artunnilin og kanningin hjá Hans 
Gammeltoft-Hansen. Sjálvandi 

kann málið fella út til fyriuns fyri 
løgmann, men øvugti møguleikin er 
eisini til staðar. Spruringurin er so, 
um løgmaður vil fara um tað markið, 
ella hann av praktiskum orsøkum 
skrivar út val á verða, áðrenn tað 
málið verður aktuelt aftur.

Síðani eru tað játtanarkarmanir, 
sum skulu samtykkjast í vár. Hóast 
talan bara er um karmar, so skal 
samgongan her prógva – ella í øllum 
førum vísa á, hvussu hon kann halda 
lyftið um, at javnvág verður á fíggjar­
lógini í 2016 – longu næsta ár. Klárar 
samgongan tað?

Her eru mál, sum kunnu greiðast 
við hepnum og góðum politiskum 
handverki. Men her eru eisini mál, 
sum heppið og dygdargott politiskt 

handverk ikki rínur við.
Tí eru viðurskfiti, sum benda á, at 

løgtingsval kann útskrivast í vár.
Veljarakanningarnar hava ikki 

verið mjúkar við samgonguna. Tað í 
sær sjálvum kann føra til, at løgmað­

ur – eins og Helle Thorning-Schmidt 
– vil halda á sum longst fram ímóti 
valinum, fyri tá at leggja seg fyri 
fólksins dóm – og fyri at kunna 
prógva, at hann klárar at halda 
skeiðið at enda og ikki stinga halan 
millum beinini.

Veljaraanningarnar benda á, at 
vit skulu hava leiðsluskifti í Tinga­
nesi. Men óforútsigiliga politiska 
telvingin í Føroyum gevur okkum 
einki greitt boð uppá, hvat alterna­
tivið til Fólkaflokkin og Sambands­
flokkin er. 

Ikki vist at nóg mikið er við 
hepnum politiskum handverki

Mikudagsblaðið verður borið ókeypis til hvørt húsarhald í Føroyum!

Seint mánakvøldið komu boð­
ini um, at eldur var kyknaður 
í russiska verksmiðjutrolara­
num, North Ocean, sum var 
staddur einar 90 fjórðingar 
suður úr Akrabergi.

Eldurin var kyknaður í 
maskinrúminum á uppsjóv­
arskipinum og tí vórðu boð 
send til lands eftir hjálp.

MRCC í Havn sigur, at 
vaktarskipið, Brimil og 
danska verjuskitið, Thetis, 
sum lógu í Føroyum, fóru alt 
fyri eitt avstað og vóru hjá 
russiska skipinum í morgun.

Fyribils hava tey bæði 
hjálparskipini tikið 18 av 
russisku monnunum av 
russiska skipinum, Thetis 
hevur tikið nakrar og Brimil 
nakrar. Hinvegin eru 14 mans 
eftir á russiska skipinum.

Sjálvvirkandi sløkkiút­
gerðin á russiska skipinum 
varð sett í verk, men tey iv­
ast í um tað hevur eydnast 
at sløkkja eldin, tí tað rýkur 

framvegis og tí hava teir ikki 
viljað latið upp til maskin­
rúmið.

Tískil er maskirúmið 
skalkað til og Brimil hevur 
tikið russaran upp á sleip.

Teir 14 menninir, sum eru 
eftir umborð, høvdu ong­
an streym, men teir hava 
fingið motor og proviant, 
so at teir fáa matgjørt. Teir 
líða onga neyð sum so og 
fyribils verða teir verandi 
umborð á russaranum. Men 
skuldi støðan broytst, eru 
tey til reiðar at taka teir av 
skipinum eisini.

Veðrið er einki serligt og 
hann øtlar veðrið í kvøld og í 
nátt, men tað er undan og tað 
hjálpir upp á sleipið. 

Væntandi verður Brimil 
í Føroyum við russiska 
skipinum seint í kvøld, ella 
í nátt, men enn er ikki gjørt 
av, hvagar tey fara, kanska 
til Havnar, kanska inn á 
Skálafjørðin, sigur MRCC.

Eldur í skipi sunnanfyri
»Kinarøðin« er  heitið á fram­
sýning hjá Jógvan Biskopstø, 
sum letur upp í Mentamála­
ráðnum hósdagin 8. januar 
2015, kl. 15.00. 

Jógvan Biskopstø er fødd­
ur og uppvaksin í Havn og 
er útbúgvin  sum Produkt 
Designari frá Danmarks De­
signskole. Hann hevur gingið 
á privata listaskúlanum hjá 
Hans Chr. Høier og var á 
China National Academy of 
Art í 2003 – 2005.

Jógvan hevur  altíð fing­
ist við handaligt arbeiði og er 
upprunaliga útlærdur timb­
urmaður og bátasmiður.  Tá 
ið hann ger skulpturar, eru 
teir oftast úr træi ella metalli. 
Í myndlistini fæst hann mest 
við skitsur og vatnlitir. Í sín­
um arbeiði søkir hann  ta 
livandi linjuna og arbeiðir 

mest í kontrastum. Hann 
finnur  stóran íblástur í trad­
itiónum og evnunum hjá 
traditiónunum til at endur­
nýggja seg.

Jógvan hevur seinastu 
nógvu árini sýnt fram á yms­
um framsýningum, bæði her 
heima og eisini úti í heimi. 
Hann hevur verið á kveikj­
andi námsferðum í eitt nú 
Grønlandi, Finnlandi, Italia 
og Japan, eins og hann hevur 
luttikið á fleiri skeiðum m.a. í 

silvuri, sveising og grafikki.
Myndirnar á framsýning­

ini  í Mentamálaráðnum eru 
gjørdar á World Wood Day 
í Kina í 2014. Hetta var ein 
eyka uppgáva, ið hann fekk í 
sambandi við sína luttøku á 
stevnuni. 

Til ferniseringina verð­
ur tónleikur við Onnu Hüd­
epohl at hoyra. Øll eru 
vælkomin, siga tey úr Ment­
amálaráðnum.

Jógvan vísir myndir úr Kina

Hetta er hvørki Fidel Castro ella Che Guevara – men havnarmeistarin í Runavík, 
Tórbjørn Jacobsen í einum amerikanskum Biuck frá 1955 – á Cuba


